
Bisch  mollig, digg und rund, duet’s Ässe Fraid beraite, 

suechsch e Leerstell hesch denn numme Schwiirigkaite, 
und s’Vroni im eerscht Leerjoor duet do fescht gryyne, 

„y grieg my Hinderdail, fascht nit in dr Sässel yyne“. 
 
 

Baasel die Kulturstadt duet vyyles finanziere, 
au s’Theater wo si uff dr Biini maschturbiere, 

fir d’EM isch laider au e huffe Gäld scho duss, 
mir hoffe d’Schwyzer Mannschaft, kunnt deerte au zem Schuss. 

 
 

Bisch nimm fit und hesch e Ranze, no wär’s doch wirgglig s’Beschte, 
de wurdsch emool e Trainingsstund mit em Max go teschte, 
mir wisse, wo mir dringendschd, dä Schlyffer wurde gseh, 

Max trainier doch bitte au unsere EHC. 
 
 

Dr Abgang vo dr Hinggis het uns e bitz schoggiert, 
me heert so Sache, dass si au Koks haig uusbrobiert, 

so ebbis bringt dr Federer jo gar nit uss dr Rue, 
är snifft halt vor em Match, an syyne Dennisschue. 

 
 

Halbnaggt fir in dr Ständeroot,dien si deert possiere, 
doch gseesch numme Gammelflaisch wo si pressentiere, 

so ne Waalkampfstrategie sott me grad verbiete, 
denn wär nyt in dr Hoose het, ka schliesslig au nyt biete. 

 
 

Zu de EM Motto,hänn mir brobiert druff z’Raime, 
„Zürich lebt,erlebe Zürich“-waisch gar nit was die maine, 

doch wenn e Ziircher denn ins Joggeli duet strääbe, 
wird är kuum mee, als nyynzig Minute erlääbe. 

 
 
 

Uff em Rütli oobe, deert gheersch e Bömbli blatze, 
kasch luege wie de willsch, gsehsch kai bolierti Glatze, 
d’Calmy-Rey wird root im Gsicht, maint nur verdrosse, 

„Entschuldigung, Excusez – moi, mi Darm hett numme müsse 
gschosse“. 

 
 

E Glepfer het bis hitt, e dierische Darm als Hille, 
jetzt miensi nach EU –Norm die Wiirscht in Blastygg fille, 

verzeersch denn gniesslig ain, bi Keerzeliecht zem Znacht, 
kaasch di Hille au no bruuche, fir die folgendi Nacht. 

 
 

Die EM- Pinggeldäsche, die finde mir am Beschte, 
drum will dr Ceccaroni aini au go teschte, 

doch dr dybisch Wuetaafall sygi noohär gloffe, 
will är statt dere Däsche, si aige Bai hett droffe. 

